
joriy etish masalasi yoritilgan. Muallif ijtimoiy innovatsiyalar tarixiga to‘xtalib, ularning inson hayotini 
yaxshilashdagi rolini ochib beradi. Asosiy to‘siqlar sifatida institutsional muammolar, past darajadagi inson 
kapitali va moliyaviy cheklovlar ko‘rsatilgan. Shuningdek, O‘zbekistonda amalga oshirilayotgan ijtimoiy 
innovatsion loyihalarga BMT dasturlari, Tech4Impact, WikiStipendiya va Art Station kabi misollar keltirilgan. 
Xulosa o‘rnida maqola ijtimoiy innovatsiyalarni rivojlantirish orqali jamiyat taraqqiyotiga erishish mumkinligi 

Annotation. This article explores the implementation of social innovations in developing countries, with a focus 
on Uzbekistan. The author traces the origins of the concept and emphasizes its role in improving people’s lives. 
Key challenges are highlighted, such as institutional barriers, low human capital, and financial constraints. The 
article presents several examples of social innovation projects in Uzbekistan, including UN programs, 
Tech4Impact, WikiStipendiya, and Art Station. In conclusion, it argues that investing in social innovations can 
foster societal and economic progress. 
 
Key words: social innovations; human capital; institutional barriers; financial constraints; brain drain; internet 
access; startup; ecological innovations; Uzbekistan; quality of education; foreign investment. 

XX asrga kelib mamlakatlar falsafasi tubdan o‘zgarishga yuz tuta boshladi. Ularning 

bosh maqsadi o‘z xalqiga xizmat ko‘rsatishga evrila bordi. Hozirgi kunga kelib esa, ijtimoiy 

innovatsiyalar rivojlangan mamlakatlarda ixtiro qilinyapti va insonlar hayotiga faol ravishda 

havola etilmoqda. Rivojlanayotgan mamlakatlarda ham bunday islohotlarni amalga oshirish 

yo‘lidagi intilishlar ko‘zga tashlanadi. “Ijtimoiy innovatsiya” tushunchasining o‘zi 

rivojlanayotgan mamlakatlarda, xususan, O‘zbekiston Respublikasida nisbatan yangi 

tushuncha deb bilinadi. Ijtimoiy innovatsiya tushunchasi, dastlab, 1960-yillarda G‘arb ilmiy 

doiralarida tilga olina boshlaydi. 2000-yillarga kelib, University College London tadqiqot 

universiteti professori Jeffri Jon Malgan (Geoffrey John Mulgan) ushbu atamani quyidagicha 

ta’riflaydi: “ijtimoiy ehtiyojni qondirish maqsadida amalga oshiriladigan faoliyat va xizmatlar 

bo‘lib, ular, asosan, ijtimoiy maqsadni asosiy vazifa deb biladigan tashkilotlar tomonidan ishlab 

chiqiladi va tarqatiladi”.1 Ijtimoiy innovatsiyaga misol sifatida “Wikipedia”dan tortib uysizlar 

                                                           
1 Mulgan, Geoff: Tucker, Simon; Ali, Rushanara; Sanders, Ben (2007). Social Innovation: What It Is, Why It Matters and 
How It Can Be Accelerated (Report). ISBN 978-1-90-5551-03-3.  

mailto:sidiqovjasurbek17@gmail.com
mailto:sidiqovjasurbek17@gmail.com
https://doi.org/10.47390/978-9910-09-259-6/uzb-IV/No-13

uchun bepul oshxonalargacha keltirib o‘tish mumkin. Lekin bu kabi innovatsiyalarni hayotga 

tatbiq etishda muammolar yuzaga kelishi kuzatiladi. Muammolar tizimli bo‘lib, ularni 

quyidagicha tasniflash mumkin: 

1. Institutsional va siyosiy to‘siqlar. Ijtimoiy innovatsiyalarni tatbiq etishdagi bosh 

muammolardan biri bo‘lib, asosan, hukumatning samarasizligiga borib taqaladi. Bu 

innovatsiyalarni targ‘ib etuvchi tashkilotlarga alohida status berilmasligi u tashlikotlar uchun 

faoliyat yuritishni murakkablashtiradi va yoki mamlakatda ijtimoiy innovatsiyalarni qo‘llab-

quvvatlashga qaratilgan mexanizmlar mavjud bo‘lmasligi mumkin. Shuningdek, bu 

innovatsiyalardan zarar ko‘rishi mumkin bo‘lgan doiralar tomonidan ularga qarshi lobbilar 

tuzilishi mumkin. 

2. Past darajadagi inson kapitali. Ta’lim sifatining pastligi inson kapitaliga salbiy 

ta’sir o‘tkazadi. Natijada, insonlarda yangilik qilish imkoni mavjud bo‘lmaydi va jamiyatdagi 

turg‘unlik davom etadi. Shuningdek, internet tarmog‘iga ulanishning qiyinligi ham 

insonlardagi dunyoqarash va bilimni quyi sathlarda ushlab turadi. Masalan, Jahon Bankining 

ma’lumotlariga ko‘ra, rivojlangan mamlakatlarda internetdan foydalanuvchi aholi 90%dan 

baland bo‘lsa, qoloq mamlakatlarda bu ko‘rsatkich past darajada. Xususan, 2023-yilda afg‘on 

xalqining 18%igina internetga bog‘lana olgan.1 

3. Moliyaviy cheklovlar. Ijtimoiy innovatsiyalardan birlamchi maqsad daromad olish 

bo‘lmagani uchun bu kabi tashabbuslar moliyalashtirilmay qolishi kuzatiladi. Zero, daromad 

olish payidagi investorlar bu kabi loyihalarga e’tibor qaratmaydi. Banklar tomonidan kredit 

ajratilishi ham qiyinroq kechadi. Natijada, ijtimoiy-innovatsion loyihalar faqatgina davlat 

grantlariga tayanishga majbur bo‘ladi. Bu muammo rivojlanayotgan mamlakatlarda, ayniqsa, 

dolzarbdir. Chunki bu mamlakatlar hukumatlari mablag‘ni iqtisodiy sektorga yoki ijtimoiy 

sohaga yo‘naltirishdek ikkilanish oldida turadilar.  

Shu va boshqa bir qator sabablarga ko‘ra, mamlakatlar ijtimoiy innovatsiyalarni tatbiq 

eta olmaydilar. Bu muammolarga yechim topish g‘oyat muhimdir chunki ijtimoiy 

innovatsiyalarga e’tibor qaratmaslik bir qator oqibatlarga olib keladi: 

1. Insonlar hayot sifatining oshmasligi. Yuqorida ta’kidlanganidek, ijtimoiy 

innovatsiyalardan bosh maqsad insonlarga qulaylik yaratishdir. Ularsiz inson hayoti 

yaxshilanishdan to‘xtaydi. Shuningdek, ijtimoiy innovatsiyalarga e’tiborsizlik ijtimoiy 

tengsizlikni kuchaytiradi, ya’ni aholining boy qatlamigina ilm-fan yutuqlaridan foydalana 

oladi, yo‘qsil aholi esa u kabi texnologiyalarni o‘ziga ravo ko‘ra olmaydi. 

2. Boy berilgan iqtisodiy potensial. Ayrim ijtimoiy innovatsiyalar insonlarning 

moliyaviy ahvolini yaxshilashga urinadi. Masalan, Bangladeshdagi 1976-yilda asos solingan 

“Grameen Bank” tomonidan kambag‘allarga, ayniqsa, qishloq ayollariga mikrokreditlar 

ajratila boshlagan (unga qadar ularning kreditni qaytara olmasligidan cho‘chigan banklar 

ularga kredit berishdan bosh tortgan). Natijada, ular o‘zlarining kichik bizneslariga ega 

bo‘lganlar. Aks holda, millionlab bangladeshliklar qashshoqliklaricha qolib ketishlari mumkin 

edi.  

3. “Miya oqimi”. Bir mamlakatda moliyalashtirilmay qolgan istiqbolli loyihalar chet el 

sarmoyadorlari tomonidan o‘zlashtirilishi, loyiha asoschilari ham ular tomonga og‘dirib 

                                                           
1 https://data.worldbank.org/indicator/IT.NET.USER.ZS  

https://data.worldbank.org/indicator/IT.NET.USER.ZS

olinishi mumkin. Natijada, yillar davomida parvarishlangan inson kapitalini qo‘ldan boy 

beriladi va yuksak aqliy salohiyatga ega aholi qatlamining immigratsiyasini to‘xtatib 

bo‘lmaydi.  

4. Aqliy saholiyatning pastligi. Ijtimoiy innovatsiyalarga befarqlik nafaqat istiqbolli 

kadrlarning mamlakatdan chiqib ketishiga, balki ular kabi salohiyatli yangi avlod 

yaralmasligiga ham olib keladi. XXI asrda texnologik qoloqlik xalqlarning o‘zligi bo‘lmish tili, 

dini va madaniyatini yo‘qolishi bilan tugashi mumkin. Masalan, 2008-yilda ingliz tili va 

texnologiyalar ta’siri ostida Amerika Qo‘shma Shtatlarida eyak tili o‘lik tilga aylandi.1 

5. Tabiatga ziyon. Ko‘plab ijtimoiy innovatsiyalar “ekodo‘stona” tavsifga ega 

(“ekodo‘stona” so‘zi ingliz tilidagi “ecofriendly” so‘zining o‘zbekcha muqobili bo‘lib, 

“ekologiyaga zarar bermaydigan, ziyonning oldini oladigan” degan ma’nolarni anglatadi). 

Ularsiz tabiat ifloslanishda davom etadi. Bu qishloq xo‘jaligi mahsulotlarining qisqarishiga, 

chuchuk suv zaxiralarining kamayishiga, aholi sog‘lig‘ining yomonlashuviga va iqlim 

migratsiyasiga olib keladi. 

Mamlakatlar yuqoridagi kabi vaziyatlarga tushib qolishlarining oldini olishlari uchun 

quyidagi chora-tadbirlarni qo‘llashlari kerak bo‘ladi. Negaki, yuqoridagi kabi oqibatlarni 

bartaraf etish oson kechmaydi: 

1. Institutsional va qonunchilikdagi islohotlar. Mamlakatda ijtimoiy innovatiyalarni 

tatbiq etishda uzoq muddatli strategiyaga ega bo‘lish uchun, dastlab, unga qonuniy asos 

yaratish kerak bo‘ladi. Bu borada dunyoning ko‘plab mamlakatlarida ijtimoiy innovatsiyalar 

bilan shug‘ullanuvchi kompaniyalarga maxsus status va bonuslar beriladi va bu ularning 

faoliyat yuritishi uchun yengillliklar yaratiladi.  

2. Ilm-fanga sarmoya. Mamlakat uzoq muddatli muvaffaqiyatga erishish uchun ilm-

fan va tadqiqotlarni ko‘proq moliyalashtirishi kerak bo‘ladi. Buning uchun hukumat davlat 

mablag‘larini tadbirlar, infratuzilma loyihalaridan ko‘ra ko‘proq ta’lim sifati, tadqiqotlar va 

startap g‘oyalarni qo‘llab-quvvatlashga yo‘naltirishi kerak. Inson kapitalining oshishi 

natijasida ijtimoiy innovatsiyalarni tatbiq etish faqatgina hukumatning mas’uliyati bo‘lmaydi, 

jamiyatning o‘zi ham bu jarayonda bevosita ishtirok etadi. 

3. Chet el investitsiyalari. Rivojlanayotgan mamlakatlarda, odatda, budjet taqchilligi 

kuzatiladi. Bu ularga ijtimoiy innovatsiyalarni qo‘llab-quvvatlovchi loyihalarni 

moliyalashtirishga xalaqit beradi. Shu o‘rinda chet el sarmoyasi talab etiladi. Doimiy 

investitsiya oqimini saqlab turish uchun mamlakat sud tizimining mustaqilligini va qonun 

ustuvorligini ta’minlashi kerak bo‘ladi. 

Yuqorida keltirilgan yechimlarning bari sodda. Vaholanki, bu yechimlarning faol 

qo‘llanishi ko‘p ham kuzatilmaydi. Buning bosh sababi birinchi va uchinchi yechimlarning 

hukumat manfaatlariga, ikkinchi yechimning esa jamiyatning qisqa muddatli manfaatlariga 

mos kelmasligidir. Natijada, uzoq muddatli maqsadlar amalga oshmay qoladi. 

Hozirgi kunda O‘zbekiston Respublikasida ijtimoiy innovatsiyalarni tatbiq etish 

bo‘yicha bir qator ishlar olib borilmoqda. Ular jamiyatning turli jihatlarini qamrab oladi. 

Quyida ularning ba’zilari bilan tanishib chiqish mumkin:  

                                                           
1 https://www.wired.com/2011/01/0121eyak-language-extinct-alaska  

1. BMT Qo‘shma Dasturi. 2025-yil aprel oyida YUNISEF, BMT Taraqqiyot Dasturi, 

Yuksalish Harakati va Shveytsariya Hamkorlik va Taraqqiyot Agentligi ishtirokida 

o‘zbekistonlik yoshlar uchun maxsus dastur yo‘lga qo‘yildi. Bu dastur ko‘p tarmoqli bo‘lib, 

o‘zbekiston yoshlarining siyosiy, ijtimoiy, iqtisodiy va jismoniy salohiyatlarini oshirishga 

xizmat qiladi.  Unga Shveytsariya tomonidan 2 million AQSh dollari miqdorida mablag‘ 

ajratildi.1  

2. Tech4Impact Social & Green Innovation Hub. Ushbu tashkilotlar 2019-yildan 

buyon ayollar, asosan, qizlar o‘rtasida dasturchilikni yoyish bilan shug‘ullanib kelmoqda. Bu 

tashabbusning ahamiyatli jihati shundaki, u jamiyatimizning ham konservativ, ham liberal 

qatlamlarining qarashlariga mos keladi.  Shuningdek, ular tomonidan O‘zbekiston bo‘ylab 

yashil texnologiyalar bo‘yicha startaplar qo‘llab-quvvatlanmoqda.2 

3. WikiStidendiya. Bu loyiha 2022-yilda boshlangan bo‘lib, Yoshlar Ishlari Agentligi va 

boshqa tashkilotlar ko‘magida tuzilgan. Loyiha Wikipedia saytidagi o‘zbek va qoraqalpoq 

tillaridagi maqolalar sonini ko‘paytirishga qaratilgan. Bu nafaqat o‘zbek va qoraqalpoq 

tillarining pozitsiyasini mustahkamlaydi, balki chet tillarini bilmaydigan aholi uchun oson 

ma’lumot olishga imkon yaratadi. Shuningdek, ushbu loyiha tarkibida ko‘plab tag-loyihalar 

ham tashkil etilmoqda.3 

4. Yevropa Ittifoqi ko‘magidagi loyihalar. 2025-yil aprel oyida O‘zbekistonga kelgan 

Yevropa Ittifoqi Delegatsiyasi qariyb 2.9 million yevrolik 5ta loyihani ishga tushirdi. Ushbu 

loyihalar O‘zbekistonda fuqarolik jamiyatini qo‘llab-quvvatlashga doir faoliyat bilan 

shug‘ullanishi nazarda tutilgan. Ushbu loyihalarning bosh ustunligi mablag‘ emas, balki 

yuksak texnologiyalar, dasturlar va g‘oyalardadir.4  

5. Art Station. 2022-yil Samarqand shahrida tashkil etilgan bo‘lib, “Art Station” 

loyihasi turli ta’lim dasturlari, ko‘rgazmalar orqali yoshlar va ayollarni qo‘llab-quvvatlaydigan 

san’at galereyasi va klasteri deb bilinadi. Shuningdek, tashkilot O‘zbekistonning madaniy 

merosini jahonga tanitish bilan ham faol shug‘ullanib kelmoqda. Bu mamlakatimizning 

jahondagi imijini yaxshilaydi va turizm oqimining oshishiga ham olib kelishi mumkin.5 

Xulosa o‘rnida aytish mumkinki, ijtimoiy innovatsiyalarni tatbiq etish rivojlanayotgan 

mamlakatlar uchun (va, shuningdek, rivojlangan va qoloq mamlakatlar uchun ham) iqtisodiy, 

siyosiy, ijtimoiy va ekologik jihatidan foydali va samarali yechimdir. Yuqorida sanab o‘tilgan 

afzalliklar va muammolarga keltirilgan yechimlar mamlakatlarni tezroq ijtimoiy 

innovatsiyalarga sarmoya kiritishiga va bu orqali taraqqiyotga erishishlariga olib kelishi 

mumkin. Bu XXI asrdek davrda nihoyatda dolzarbdir. 

